
250年前 ê今 á日，北美 13州代表 tī美國獨立宣言頂面簽下 kakī ê名，

向世界宣告：「人人生而平等，造物主賦予 bētàng剝奪 ê權利，包括性命、自

由 kah追求幸福。」這m̄nā是一張政治文件紙，koh khah是近代民主史上一

場震撼世界 ê思想革命。 

當時 ê北美殖民地並m̄是 kantaⁿ反對稅收，卻是反對一種無受人民同意 ê

統治方式。面對喬治三世政府 ê重稅、高壓統治 kah「m̄納稅，無代表（No 

Taxation Without Representation）」ê無公平制度，殖民地人民最後選擇用獨

立來回應專制，用自由來對抗壓迫，用共和制度來取代君主集權。 

美國 ê誕生，不只是建立一个新 ê國家，koh khah開啟近代民主憲政 ê新

時代，成做後來法國大革命、十九世紀民族自決運動，以及二十世紀反殖民、

反極權民主運動 ê重要思想源頭。 

 

※對抗專制，是一場價值 ê選擇 

美國獨立戰爭真正爭取 ê，不只是疆域，卻是政治價值。 

 《獨立宣言》提出三項到 taⁿ iáu影響世界 ê核心理念： 

第一，人人有 bētàng剝奪 ê人權。 

第二，政府權力來自人民 ê同意，卻m̄是統治者 ê恩賜。 

第三，當政府連續破壞人民自由 ê時，人民有權改革，甚至改變政府。 

Chit kóa理念今 á日看起來 kiámchhái理所當然，m̄koh tī十八世紀卻是劃

時代 ê革命思想。它挑戰「君權神授」ê封建政治，mā有否定帝國 ētàng無限

擴張權力 ê正當性。所以美國獨立不只是一 pái殖民地 ê革命，koh khah是人

類文明對自由、人權 kah民主制度 ê重要突破。 

※美國獨立，hông稱做「長老教會 ê反叛」 



歷史研究指出，tī美國獨立戰爭期間，以長老教會信徒為主 ê蘇格蘭裔

kah蘇格蘭 ê愛爾蘭人約佔大陸軍 ê 40%。 

美國獨立史上，流傳一句極有代表性 ê話：The American Revolution was 

a Presbyterian Rebellion./「美國革命是一場長老教會 ê反叛。」 

Chit句話雖然有對當時英國官方 ê批判意味，卻mā反映長老教會 tī美國

獨立運動中 ê深刻影響。革命軍中有非常 koân比例 ê軍官 kah兵 á來自長老

教會背景，koh有 bē少擔任上校 ê軍官 koh khah是教會長老 ê會員。長老教

會所強調 ê代議制度、長老治理、人民共同參與決策，以及「只有上主 chiah

是 siōng koân主權者」ê信仰理念，漸漸塑造殖民地人民對共和政治 kah自治

精神 ê理解。 

當時一位支持殖民地 ê英國人士甚至寫 phoe hō͘喬治三世表示：「我認

為，這一切罕得有 ê行動，lóng應該歸因 tī長老教會；in tú好是煽動 chit場

革命 siōng主要 ê力量。」 

Á當北美革命消息傳 tńg來英國 ê時，政治家 Horace Walpole koh khah

笑詼講：「阮 ê表親美國，tòe一位長老會牧師去私奔 à。」Chit位牧師 tú好是

John Witherspoon。 

 Á歷任美國總統中有 koân到 35 位有蘇格蘭 á是蘇格蘭 kah愛爾蘭 ê血

統，包括 George Washington、Andrew Jackson等等。這以外，西進運動

（Westward Movement）ê先鋒親像 Daniel Boone，以及幾 nā位名將 lóng

是 tùi chitê族群出身。 

※唯一簽署《獨立宣言》ê牧師 

John Withers出世 tī蘇格蘭，是長老教會 ê牧師，mā是普林斯頓學院

（現今 ê Princeton University）校長，koh khah是《獨立宣言》五十六位簽署

人中唯一 ê牧師。 

伊不只是神學家，koh khah是一位公共智識分子。伊相信信仰 bētàng 

kantaⁿ停留 tī教堂，koh khah應該影響公共生活；真正 ê信仰，一定 tio̍h促

成人民追求自由、公義 kah責任。 

伊培育出真 chē美國建國初期 ê重要政治人物，mā深深影響美國共和制

度 ê形成。 



※加爾文思想 kah共和制度 

十九世紀德國歷史學家、一向有「近代史學之父」ê稱 ê Leopold von 

Rankebat評論：「John Calvin差不多 thang講是美國 ê真正創始者。」Chit句

話並m̄是 teh表示 John Calvin直接建立美國，卻是指出 Calvin所發展 ê政治

思想，對後來英國清教徒 kah蘇格蘭長老教會，以及北美殖民地自治制度有深

遠 ê影響。 

加爾文強調： 

●一切權力 lóng應該受上主 ê真理約束，卻m̄是隨意專斷。 

● 無人有絕對 ê權力。 

● 政府存在是為 tio̍h beh維護公義，卻m̄是壓迫人民。 

● 權力一定 tio̍h彼此制衡，接受公共監督。 

Chit kóa理念後來漸漸演變成做近代 ê共和制度、憲政制度 kah權力分立

ê重要思想資源。 

法國 ê歷史學家也 bat評價改革宗信徒：「In建立蘇格蘭；in mā建立美

國。」另外一位宗教改革史學者 J. H. Merle d'Aubigné koh khah指出：加爾文

對近代共和制度 ê形成有深遠 ê影響。 

當然，現代史學者普遍認為：美國建國並m̄是單一人物 á是單一神學傳統

ê成果，卻是改革宗神學、John Locke ê自然權利思想、古典共和主義以及啟

蒙運動等等多重思想共同交織 ê結果。Calvin傳統 ê重要性值得肯定，m̄ koh 

mā tio̍h khǹg tī koh khah完整 ê歷史筋脈中來理解。 

※公共神學 ê反省：人 ê尊嚴來自上主，卻 m̄是政權 

Tùi改革宗公共神學來看，美國《獨立宣言》所提出 ê「人人生而平等」，

kah聖經「人是照上主 ê形象受造」（創世記 1:26–27）ê信仰有深刻 ê共鳴。 

人 ê尊嚴m̄是國家賦予 ê，人 ê自由mā m̄是政府施捨 ê。Ta̍k人 ê性

命，lóng因為承載上主 ê形象（Imago Dei），koh有 bētàng侵犯 ê尊嚴。任

何政權若 kā人民看做是工具，kā國家利益凌駕 tī人 ê性命價值 ê頂面，lóng

是違背上主創造人 ê心意。 

所以改革宗傳統頭尾一直強調：無任何政府有絕對 ê權力；所有政治權柄



lóng一定 tio̍h接受真理、公義 kah人民 ê監督。 

《羅馬書》第 13章教導信徒 tio̍h尊重政府，m̄koh並m̄是賦予政府有無

限制 ê權力。Tùi《出埃及記》記載上主對法老 ê審判，到先知對列王 ê責備，

koh再到《啟示錄》對帝國偶像化權力 ê批判，kui本聖經頭尾一直提醒咱：凡

若 siàu想 beh取代上主、thún踏人 ê尊嚴、壓迫人民 ê權力，lóng一定 tio̍h

接受上主公義 ê審判。 

所以「主權在民」並m̄是 kah基督信仰有衝突 ê概念，卻是承認所有世俗

權力 lóng m̄是終極權柄。人民既然仝款按照上主 ê形象受造，tio̍h共同承擔治

理公共事務 ê責任；政府 ê正當性，mā一定 tio̍h建立 tī人民自由 kah連續 ê

授權 ê頂面。 

※民主是 chitê世代 ê信仰實踐 

250年前，美國人民用《獨立宣言》向世界宣告：政府存在，是為 tio̍h 

beh保障人民 ê自由。250年了後，chit項信念猶原無過時。 

今 á日，咱記念美國獨立，m̄是為 tio̍h歌頌一場戰爭，卻是記念一陣願意

為自由承擔代價 ê人；m̄是推崇任何國家 ê霸權，卻是肯定民主、人權、法治

kah自由所代表 ê人類共同價值。而且 chitê價值mā流露出上主國度 ê ǹg
望。 

對台灣來講，真正獨立，不只是政治地位 ê問題，koh khah是人民是m̄
是願意連續守護民主制度、維護法治社會、尊重人性尊嚴，以及共同承擔國家

運命。 

自由從來都m̄是理所當然，卻是需要一代 koh一代 ê人，用勇氣來守護，
用智慧來經營，用信仰來承擔。 

※對今 á日台灣 ê啟發 

250年前，美國人民面對 ê是跨海帝國 ê統治。250年了後，台灣所面對

ê，chiah是專制政權不斷擴張 ê威脅。 

今 á日全球民主國家共同面臨新 ê挑戰：威權國家利用軍事恐嚇、經濟脅

迫、資訊操弄、認知作戰 kah法律戰，不斷侵蝕民主制度，想 beh改變已經有

ê國際秩序。 

台灣 khia tī民主 kah專制交界 ê第一線，koh khah深刻體會 tio̍h自由從



來m̄是理所當然，卻是需要世代 ê共同守護。 

美國獨立帶 hō͘台灣 ê重要啟發，m̄是在 tī複製歷史，卻是在 tī珍惜 hit 

kóa跨越時代猶原有普世意義 ê價值：自由m̄是恩賜，卻是需要承擔責任 ê生

活方式；民主m̄是一 pái性 ê制度選擇，卻是人民連續參與公共事務 ê過程；

國家 ê存在，不只是疆界，koh khah是共同價值 ê實踐。 

真正值得記念美國獨立 250週年 ê，不只是煙火 kah慶典，卻是 koh一

pái提醒世界：當專制勢力 iáu teh siàu想擴張，自由 to̍h bētàng激恬恬；當民

主受 tio̍h威脅，公民 koh khah應該勇敢來承擔守護自由 ê責任。 

250年前，《獨立宣言》向世界宣告：「人民有權決定 kakī ê未來。」250

年了後，chit項信念照常提醒所有 ê民主國家：自由需要勇氣，民主需要信

念，而且主權結局是屬 tī人民。 


